
ԱՄՓՈՓԱԹԵՐԹ
«ՀԱՏՈՒԿ ՊԵՏԱԿԱՆ ՊԱՇՏՊԱՆՈՒԹՅԱՆ ԵՆԹԱԿԱ ԱՆՁԱՆՑ ԱՆՎՏԱՆԳՈՒԹՅԱՆ ԱՊԱՀՈՎՄԱՆ ՄԱՍԻՆ» ՕՐԵՆՔՈՒՄ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՕՐԵՆՔԻ ԵՎ ՀԱՐԱԿԻՑ ՕՐԵՆՔՆԵՐԻ ՆԱԽԱԳԾԵՐԻ
ՎԵՐԱԲԵՐՅԱԼ ՀՀ ՎԱՐՉԱՊԵՏԻ ԱՇԽԱՏԱԿԱԶՄԻՑ ՍՏԱՑՎԱԾ ԵԶՐԱԿԱՑՈՒԹՅՈՒՆՆԵՐԻ ԵՎ ԿԱՐԾԻՔՆԵՐԻ
	1. ՀՀ վարչապետի աշխատակազմի քաղաքացիական ծառայության գրասենյակ
	20.09.2022թ.

	
	N 02/10.20/31079-2022

	«Հատուկ պետական պաշտպանության ենթակա անձանց անվտանգության ապահովման մասին» Հայաստանի Հանրապետության օրենքում փոփո​խու​թյուն​ներ և լրացումներ կատարելու մասին» օրենքի և հարակից օրենքների նա​խագծերի վերաբերյալ Վարչապետի աշխատակազմի քաղաքացիական ծա​ռայության գրասենյակը մեկ անգամ ևս վերահաստատում է 2022 թվա​կանի հունիսի 10-ին թիվ 42/43.7/18884-2022 գրությամբ ներկայացված հետևյալ առաջարկությունները՝

1. «Հատուկ պետական պաշտպանության ենթակա անձանց անվտան​գու​թյան ապահովման մասին» Հայաստանի Հանրապետության օրենքում փո​փո​խություններ և լրացումներ կատարելու մասին» օրենքի նախագծի (այ​սու​հետ՝ Նախագիծ) 12-րդ հոդվածով գործող օրենքի նոր խմբագրու​թյամբ շա​րադրվող 16.4-րդ հոդվածի 1-ին և 2-րդ մասերով նախատեսվում է կար​գա​վորել ծառայության պետին և ծառայության պետի տեղակալին պաշ​տոնի նշանակելու և պաշտոնից ազատելու հետ կապված հարա​բե​րու​թյուն​ները:
Հաշվի առնելով, որ ծառայության պետի և ծառայության պետի տեղակալի պաշ​տոնները համարվում են ենթակա պետական մարմնի ղեկավարի և են​թա​կա պետական մարմնի ղեկավարի տեղակալի պաշտոններ, այսինքն՝ հանրային պաշտոններ, իսկ հանրային պաշտոնների նշանակման և պաշ​տոն​ներից ազատման հետ կապված հարաբերությունները կարգավորվում են «Հանրային ծառայության մասին» օրենքով, մասնավորապես՝ հիշյալ օրեն​​քի 9-րդ հոդվածի 5-րդ և 6-րդ  մասերով, ուստի իրավական նորմի ան​հար​կի կրկնություններից խուսափելու համար առաջարկում ենք Նա​խագծից հանել Նախագծի 12-րդ հոդվածով գործող օրենքի նոր խմբագ​րու​թյամբ շարադրվող 16.4-րդ հոդվածի 1-ին և 2-րդ մասերը:
	Չի ընդունվել
Տե՛ս՝ ՀՀ վարչապետի աշխա​տա​կազմի քաղաքացիական ծառա​յու​թյան գրասենյակի ղեկավարի 01.06.2022թ. N 42/43.7/17615-2022 գրությամբ ներկայացված կար​ծիքի 14-րդ կետի վերա​բեր​յալ մեր կողմից ներկայացված դիր​քո​րոշումը:

	2. Նախագծի 14-րդ հոդվածով գործող օրենքում լրացվող 17․1-ին հոդվածի 1-ին մասով նախատեսվում է սահմանել, որ ծառայության յուրաքանչյուր ծա​​​ռայող (սույն օրենքի 16.3-րդ հոդվածի 2-րդ մասով և Ազգային անվտան​​​​գության մարմիններում ծառայության մասին օրենքի 26-րդ հոդ​վա​ծով սահմանված դեպքերում նաև կադրերի տրամադրության տակ գտնվող​ները) ունի վարձատրության իրավունք:

Այս կապակցությամբ հարկ է նշել, որ նախ՝ Նախագծի նույն հոդվածի 2-րդ մասի համաձայն՝ ծառայության ծառայողների վարձատրության հետ կապ​ված հարաբերությունները կարգավորվում են «Պետական պաշտոններ և պե​տական ծառայության պաշտոններ զբաղեցնող անձանց վարձատ​րու​թյան մասին» օրենքով: Բացի այդ, Ազգային անվտանգության մար​մին​նե​րում ծառայության մասին օրենքի 2-րդ հոդվածի 1-ին մասով սահմանված է, որ ազգային անվտանգության մարմինների ծառայող է համարվում Հա​յաս​տանի Հանրապետության այն քաղաքացին, ով տվել է ազգային անվտան​​գության մարմինների ծառայողի երդում և զբաղեցնում է սույն օրեն​քի 3-րդ հոդվածով սահմանված որևէ խմբի պաշտոն կամ նույն օրեն​քով սահմանված կարգով գտնվում է կադրերի տրամադրության տակ, իսկ  26-րդ հոդվածի 2-րդ և 3-րդ մասերով  սահմանված են ծառայողի կադրերի տրա​մադրության տակ գտնվելու ժամանակահատվածում վարձատրության առանձնահատկությունները: Այսինքն՝ Նախագծի 14-րդ հոդվածով գործող օրեն​քում լրացվող 17․1-ին հոդվածի 1-ին մասով առաջարկվող կար​գա​վո​րու​մը արդեն իսկ սահմանված է գործող օրենքով:  
Հաշվի առնելով վերոգրյալը՝ առաջարկում ենք Նախագծից հանել 14-րդ հոդ​վածով գործող օրենքում լրացվող 17․1-ին հոդվածի 1-ին մասը:
	Չի ընդունվել
Լրացվող նոր՝ 17.1-ին հոդվածի 1-ին մասով նախատեսվող իրա​վա​կարգավորման նպատակը Պե​տա​​կան պահպանության ծա​ռա​​​​​յու​թյան ծառայողի վարձատրության՝ որպես սոցիալական հիմ​​​նական երաշխիքներից մեկի հստակ ամրագրումն է Հա​տուկ պե​տա​կան պաշ​տպա​​նու​թյան ենթակա անձանց անվտան​գության ապա​հով​ման մա​սին օրենքի 4-րդ (Պե​տա​​կան պահ​պա​նության ծա​ռա​​​յու​թյան ծառայողների երաշխիքներին վերա​բե​րող) գլխում: Բացի այդ, տվյալ մասում հղում է կատարվում նաև լրացվող նոր՝ 16.3-րդ հոդվածի 2-րդ մասին՝ նպատակ ունե​նա​լով օրենքով սահմանել նաև Պե​տա​​կան պահպանության ծա​ռա​​​յու​թյան ծառայողին կադրերի տրա​​մադրության տակ թողնելու առանձնահատուկ դեպքում վերջինիս վարձատրության երաշ​խի​քը, քանի որ Ազգային անվտանգության մար​մին​նե​րում ծառա​յու​թյան մասին օրենքի 26-րդ հոդվածով նախատեսված չէ ազ​գա​յին անվտանգության մարմինների ծա​ռայողին կադրերի տրա​​մադրության տակ թողնելու հա​մանման դեպք, հետևաբար անհրաժեշտ է սահմանել նաև տվյալ դեպքում վարձատրության հետ կապված իրավակարգավորում: Ելնելով վերոգրյալից՝ նպատակահարմար է գտնվել պահպանել լրացվող նոր՝ 17.1-ին հոդվածի 1-ին մասը:

	3. «Հանրային ծառայության մասին» օրենքում լրացում և փոփոխություն կա​տարելու մասին» օրենքի նախագծով նախատեսվում է գործող «Հան​րա​յին ծառայության մասին» օրենքի 3-րդ հոդվածի 3-րդ մասում կատարել լրա​ցում և պետական պահպանության ծառայությունը սահմանել որպես պե​տական ծառայության առանձին տեսակ:
Այս կապակցությամբ հայտնում եմ, որ ներկայումս հատուկ պետական պաշ​տպանության ենթակա անձանց պետական պահպանությունն իրա​կա​նաց​նում է Պետական պահպանության ծառայությունը, որը Ազգային անվտան​գության ծառայության գրասենյակն է և պետական պահպա​նու​թյան իրականացման հետ կապված հարաբերությունները կարգավորվում են «Ազգային անվտանգության մարմիններում պետական ծառայության մա​սին» օրենքով: Հիշյալ օրենքի 1-ին հոդվածի 1-ին մասով սահմանված է, որ ազգային անվտանգության մարմիններում ծառայությունը զինվորական ծա​​ռայություն է, որի առանձնահատկությունները սահմանվում են սույն օրեն​քով, այլ օրենքներով և իրավական ակտերով:
Նա​խագծով առաջարկվող կարգավորումների բովանդակությունից ուղղա​կիո​րեն հետևում է, որ Նախագծի ընդունումից հետո Պետական պահ​պա​նու​​թյան ծառայությունը գործելու է վարչապետին ենթակա պետական մարմ​​նի կարգավիճակով, սակայնՆախագծի 12-րդ հոդվածով գործող օրեն​քի նոր խմբագրությամբ շարադրվող 16.3-րդ հոդվածի 1-ին մասի հա​մա​ձայն՝ Ծառայությունում ծառայության հետ կապված և դրանով պայ​մա​նա​վորված, այդ թվում՝ ծառայության անցնելու համար ներկայացվող պա​հանջների, ծառայողների նշանակման, տեղափոխման և ազատման, կո​չում​ների շնորհման և զրկման, իջեցման ու վերականգնման, կոչումների շնորհման ժամկետների, ծառայողների ատեստավորման, վերապատրաստ​ման, ուսումնառության, կադրերի տրամադրության տակ թողնելու, աշխա​տա​ժամանակի տևողության, հանգստի ժամանակի, արձակուրդի, ծառա​յող​ների իրավունքների, պարտականությունների և վարձատրության, ծա​ռա​յողների նկատմամբ կիրառվող սահմանափակումների, ծառայության ժամ​​կետների, ծառայության ժամկետի հաշվարկման կարգի, ծառա​յու​թյու​նից արձակման, ծառայության կամ պաշտոնում վերականգնման և այլ՝ սույն օրենքով չկարգավորված հարաբերությունները կարգավորվում են «Ազ​գային անվտանգության մարմիններում ծառայության մասին» օրեն​քով:

Այսինքն՝ Պետական պահպանության ծառայության հետ կապված հարաբե​րու​թյունները Նախագծի ընդունումից հետո դարձյալ կարգավորվելու են «Ազ​գային անվտանգության մարմիններում ծառայության մասին» օրենքով, քանի որ Նախագծով Պետական պահպանության ծառայությանը չի վերա​պահ​վում ծառայությանը բնորոշ այնպիսի առանձնահատկություն, որով Պե​տական պահպանության ծառայությունում ծառայությունը կտարբերվի ազ​գա​յին անվտանգության մարմիններում ծառայությունից և որը կարող էր հիմք հանդիսանալ պետական պահպանության ծառայությունը՝ որպես պե​տա​կան ծառայության առանձին տեսակ նախատեսելու համար: Վերոգրյալի հաշ​վառմամբ պարզ է դառնում, որ պետական պահպանության ծառա​յու​թյու​նում, որպես պետական ծառայության առանձին տեսակ, պետական պահ​պանության ծառայություն, չի կարող սահմանվել։
Ելնելով վերոգրյալից՝ անհրաժեշտ է «Հանրային ծառայության մասին» օրեն​քում լրացում և փոփոխություն կատարելու մասին» օրենքի նախագծից հանել 1-ին հոդվածը: 

Միաժամանակ հարկ է նշել նաև, որ Կառավարության կողմից հանրային ծա​ռայության համակարգի բարեփոխումների հիմնական նպատակը պե​տա​կան ծառայության հատվածականության վերացումն է, իսկ Նախագծով պետական պահպանության ծառայությունը՝ որպես առանձին ծառայության տեսակ, նախատեսելը չի բխում ոլորտում իրականացվող պետական քա​ղա​քականությունից:
	Ընդունվել է

	2. ՀՀ վարչապետի աշխատակազմի միջազգային իրավական հարցերով ներկայացուցչի գրասենյակ
	20.09.2022թ.

	
	N 02/10.20/31079-2022

	Ներկայացված նախագծերի փաթեթի ուսումնասիրման արդյունքում առա​ջարկ​վում է ««Հատուկ պաշտպանության ենթակա անձանց անվտան​գու​թյան ապահովման մասին» օրենքում փոփոխություններ և լրացումներ կա​տա​րելու մասին» Հայաստանի Հանրապետության օրենքի նախագծի 2-րդ հոդ​վածի 4-րդ և 4.1 մասերում «հակաօրինական արարք» բառերը փոխա​րի​նել «հակաիրավական արարք» բառերով: Բանն այն է, որ 2022 թվականի հու​լիսի 1-ից ուժի մեջ մտած քրեական նոր օրենսգրքով առաջարկվող կար​գա​վորումների համաձայն՝ այսուհետ հանցանքի պարտադիր հատականիշ է ոչ թե արարքի հակաօրինականությունն, այլ դրա հակաիրավականությունը: Մաս​նավորապես, հանցանք կարող է համարվել միայն հակաիրավական արար​քը, այսինքն՝ արարքը, որն արգելված է օրենքով, հակասում է իրավունքին, իրավական ակտերի պահանջներին:   
	Ընդունվել է

	3. ՀՀ վարչապետի աշխատակազմի իրավաբանական վարչություն
	20.09.2022թ.

	
	N 02/10.20/31079-2022

	1. «Հատուկ պետական պաշտ​պա​նության ենթակա անձանց անվտան​գու​թյան ապահովման մասին» Հայաստանի Հանրապետության օրենքում փո​փո​​խություններ և լրացումներ կատարելու մասին» օրենքի նախագծի (այսու​հետ՝ նախագիծ) 3-րդ հոդվածի 2-րդ մասի և 4-րդ հոդվածի համաձայն՝ գոր​ծող օրենքի 6-րդ հոդվածի 3-րդ մասը և 6.1-ին հոդվածի 4-րդ մասը շա​րադրվում են նոր խմբագրությամբ, ըստ որի՝ պաշտոնաթող Հանրա​պետու​թյան նախագահներին և վարչապետներին, սույն մասով նախա​տես​ված պե​տական պահպանության ժամկետի ավարտից հե​տո, պետական պահ​պա​նու​թյուն կարող է տրամադրվել վար​չապետի որոշմամբ: Մինչդեռ, նա​խագծի հետագա կարգավորումներից պարզ չէ, թե որ դեպքերում և ինչ հան​գամանքների հաշվառմամբ պաշտոնաթող նախագահներին և վար​չա​պե​տներին կարող է տրամադրվել պետական պահպանություն, ինչը խնդրա​հարույց է իրավական որոշակիության սահմանադրական սկզբունքի հա​մատեքստում:
	Ընդունվել է

	2. Նախագծի 2-րդ հոդվածով գործող օրենքի 5-րդ հոդվածի նոր խմբագ​րու​թյամբ շարադրվող 4-րդ և նոր լրացվող 4.1-ին մասերի կարգավորումներից բխում է, որ հատուկ պետական պաշտպանության ենթակա անձանց կողմից առերևույթ վարչական զանցանք կամ հան​ցա​գոր​ծության (հակաօրինական արարք) հատկանիշներ պարունակող գործողություններ կա​տա​րելու դեպ​քում պետական պահպանություն իրականացնող խմբի ղեկավարը պար​տա​վոր է անհապաղ զեկուցել ծառայության պետին հետագա պահպանությունն իրա​​կանացնելու նպատակահարմա​րության վերաբերյալ: Միևնույն ժամա​նակ, իրազեկվելուց հետո հատուկ պետական պաշտպանության ենթակա ան​ձի կողմից նշված գործողությունները շարունակելու դեպքում պետական պահ​պանություն իրականացնող խմբի ղեկավարի որոշմամբ այդ արարքի կա​տարման ընթացքում կարող է կասեցվել պետական պահպանությունը: Այս առումով հարկ է նկատի ունենալ, որ առերևույթ վարչական զանցանք կամ հանցագոր​ծության հատկանիշներ պարունակող գործողությունների շրջանակը խիստ լայն է: Միևնույն ժամանակ, պարզ չէ, թե ինչ չա​փա​նիշ​նե​րի հաշվառմամբ խմբի ղեկավարը յուրաքանչյուր դեպքում պետք է գնա​հա​տի պետական պահպանությունը կասեցնելու նպատակահարմարության հար​​ցը: Հետևաբար, կոնկրետ գործողությունների շրջանակի և հստակ չա​փա​նիշների բացակայությունը պրակտիկ կիրառելիության ընթացքում կա​րող է հանգեցնել մի շարք խնդիրների, այդ թվում՝ ոչ միատեսակ մոտեց​ման: Ասվածի համատեքստում, առաջարկվող կարգավորման ամրագրումը խնդրահարույց է: 
	Մասամբ է ընդունվել 
Լրացվող նոր՝ 4.1-ին մասով նախատեսվել է իրավա​կար​գա​վորում, համաձայն որի՝ սահմանված կարգով իրազեկվելուց հե​տո հատուկ պետական պաշտպանության ենթակա անձի կող​մից վարչական զանցանքի կամ հան​ցա​գոր​ծության (հակա​իրա​վա​կան արարքի) ակնհայտ հատկանիշներ պարունակող գործո​ղու​թյունները շարունակվելու դեպքում պետական պահպա​նու​թյուն իրականացնող խմբի ղեկավարի ներկայացմամբ և ծա​ռա​յության պետի որոշմամբ կամ անմիջականորեն ծա​ռա​յու​թյան պետի որոշմամբ այդ գործողությունների կատարման ըն​թացքում կարող է կասեցվել պետական պահպանությունը:

	3. Նախագծի 8-րդ հոդվածի համաձայն՝ գոր​ծող օրենքի 11-րդ հոդվածը լրաց​վում է նոր 8-րդ կետով, ըստ որի՝ պետական պահպանության օբ​յեկտ​նե​րի շտապ և անհետաձգելի բժշկական օգնության և սպասարկման կազ​մա​կերպումն ապահովելը նախատեսվում է որպես ծառայության հիմնական խնդիր: Մինչդեռ, ինչպես գործով օրենքով, այնպես էլ նախագծով նա​խա​​տես​ված չեն նշված խնդրի ապահովմանն ուղղված համապատասխան լիա​զո​րություններ: 
	Ընդունվել է


	4. Նախագծի 12-րդ հոդվածի ծառայության ծառայողների պաշտոնների խմբե​րը, պաշտոնների անվանացանկը և զինվորական կոչումները սահ​մա​նող 16.1-ին հոդվածը շարադրվում է նոր խմբագրությամբ, որի նախագծով առաջարկվող որոշ կարգավորումներ խնդրահարույց են իրավական որո​շա​կիու​թյան սահմանադրական սկզբունքի համատեքստում: Մասնավորապես, հոդվածի 1-ին մասի 3-րդ կետում հստակեցված չեն ծառայության ծառա​յող​նե​րի միջին պաշտոնները, ինչպես նաև 2-րդ կետում հստակեցված չէ, թե որ դեպքերում և ինչ ենթախմբերի կարող են բաժանվել ծառայության ծա​ռա​յողների պաշտոնների գլխավոր, ավագ, միջին և կրտսեր խմբերը:
	Ընդունվել է

	5. Նախագծի 13-րդ հոդվածի համաձայն՝ գործող օրենքը լրացվում է նոր 16.3-րդ հոդվածով, ըստ որի՝ ծառայությունում ծառայության հետ կապված և դրա​նով պայմանավորված (…) և այլ՝ սույն օրենքով չկարգավորված հարա​բե​րու​թյունները կարգավորվում են «Ազգային անվտանգության մար​մին​նե​րում ծառայության մասին» օրենքով, իսկ ծառայողների սոցիալական պաշտ​պանվածության ու երաշխիքների, ինչպես նաև սույն օրենքով և «Ազ​գա​յին անվտանգության մարմիններում ծառայության մասին» օրենքով չկար​գավորված այլ հարաբերությունները կարգավորվում են «Զինվորական ծա​ռայության և զինծառայողի կարգավիճակի մասին» օրենքով: Մինչդեռ, և այլ հարաբերություններ հասկացությունը խնդրահարույց է իրավական որո​շա​կիության սկզբունքի տեսանկյունից: Բացի այդ, նախագծերի փաթեթին կից հիմնավորման համաձայն՝ նախագծերի ընդունման հիմնական նպա​տա​կը պետական պահպանության ծառայությունն ազգային անվտան​գու​թյան ծառայության մարմինների համակարգից դուրս բերելն ու և դրա հե​տա​գա գործունեությունը որպես պետական կառավարման համակարգի մար​մին շարունակելն է: Ասվածի համատեքստում, գտնում ենք, որ ծառա​յու​թյան հետ կապված հիմնական հարաբերությունները պետք է կար​գա​վորվեն հիմնական օրենքով, իսկ այլ օրենքներով կարգավորման ենթակա հարաբերությունների շրջանակը պետք է լինի հստակ:
	 Ընդունվել է 


	6. Նախագծի 13-րդ հոդվածով օրենքում լրացվող նոր 16.3-րդ հոդվածի 4-րդ մա​սի համաձայն՝ սահմանային տարիքի հասած ծառայողների` ծառա​յու​թյունում ծառայության ժամկետները տվյալ պաշտոնին նշանակելու իրա​վա​սու​թյուն ունեցող պաշտոնատար անձը բացառիկ դեպքերում կարող է երկարաձգել մինչև 10 (բարձրագույն սպայական կազմի ծառայողներինը` մինչև 5) տարի ժամկետով: Մինչդեռ, անհասկանալի է բացառիկ դեպքեր հաս​կացության բովանդակությունը կազմող հնարավոր դեպքերի շրջա​նա​կը, ինչպես նաև ընտրված ժամկետի հիմքում ընկած տրամաբանությունը: Որպես օրինակ՝ «Զինվորական ծառայության և զինծառայողի կար​գավի​ճա​կի մասին» օրենքի 30-րդ հոդվածի 5-րդ մասում հստակեցված են սահ​մա​նա​յին տարիքի հասած պայմանագրային զինծառայողների զինվորական ծա​ռայության մեջ գտնվելու ժամկետները երկարաձգելու դեպքերն ու ընթա​ցա​կարգը:
	Ընդունվել է

	4. ՀՀ վարչապետի աշխատակազմի պետաիրավական վարչություն
	20.09.2022թ.

	
	N 02/10.20/31079-2022

	1. «Հատուկ պետական պաշտպանության ենթակա անձանց անվտան​գու​թյան ապահովման մասին» օրենքում փոփոխություններ և լրացումներ կա​տա​րելու մասին» օրենքի նախագծի (այսուհետ՝ նախագիծ) 3-րդ և 4-րդ հոդ​ված​ներով նախատեսվում է, որ մի դեպքում պաշտոնաթող Հանրա​պետու​թյան նախագահին, մյուս դեպքում՝ պաշտոնաթող վարչապետին օրենքով նա​խատեսված պետական պահպանության ժամկետի ավարտից հետո, պե​տա​կան պահպանություն կարող է տրամադրվել վարչապետի որոշ​մամբ։ Մինչդեռ, նախագծում առկա չեն դրույթներ այն հիմքերի մասով, թե որ դեպ​քերում և ինչ ժամկետներով կարող է տրամադրվել այն:
	Ընդունվել է


	2.  Նախագծի 2-րդ հոդվածի 4-րդ մասով նախատեսվում է, որ հատուկ պե​տա​կան պաշտպանության ենթակա անձանց կողմից (բացառությամբ Հան​րա​պետության նախագահի, վարչապետի, Ազգային ժողովի նախագահի, ինչ​պես նաև վարչապետի թեկնածուի) առերևույթ վարչական զանցանք կամ հանցագործության (հակաօրինական արարք) հատկանիշներ պարունակող գործողություններ կատարելու դեպքում սահմանված կարգով իրազեկվելուց հետո հատուկ պետական պաշտպանության ենթակա անձի կողմից հա​կա​օրինական արարքի հատկանիշներ պարունակող գործողությունները շա​րու​նա​կելու դեպքում պետական պահպանություն իրականացնող խմբի ղե​կա​վարի որոշմամբ այդ արարքի կատարման ընթացքում կարող է կա​սեց​վել պետական պահպանությունը: Հարկ է նշել, որ վերևում ընդգծված ան​ձանց շրջանակին պետական պահպանություն տրամադրվում է վար​չա​պետի որոշմամբ: Հետևաբար, կասեցման նման ընթացակարգ նախա​տե​սե​լով՝ ստացվում է, որ պահպանություն իրականացնող խմբի ղեկավարի գնա​հատմամբ, թեկուզ ժամանակավորապես, դադարեցվելու է վար​չա​պե​տի կողմից տրված պետական պահպանությունը, ինչը խնդրահարույց է հատ​կապես այն դեպքում, որ նախագծային դրույթներից պարզ չի դառնում, թե ինչպես է գնահատվելու հակաօրինական արարքի հատկանիշներ պա​րու​նակող գործողությունների կատարման փաստը: Բացի այդ, պետական պահպանության տրամադրումը անձի կողմից հակաօրինական արարք կա​տարելու հետ փոխկապակցելը անհասկանալի է՝ հաշվի առնելով, որ այդ եր​կու ինստիտուտները միմյանց հետ կապված չեն և հետապնդում են տար​բեր նպատակներ:
	Մասամբ է ընդունվել

Նախագծի համապատասխան մասերում առերևույթ վարչական զանցանք կամ հան​ցա​գոր​ծության (հակաօրինական արարք) հատ​կանիշներ պարունակող գործողություններ արտահայ​տու​թյունը փոխարինվել է վարչական զանցանքի կամ հան​ցա​գոր​ծության (հակաիրավական արարքի) ակնհայտ հատկանիշներ պարունակող գործողություններ արտահայտությամբ: 

Միաժամանակ, 5-րդ հոդվածում լրացվող նոր՝ 4.1-ին մասը խմբագրվել է և նախատեսվել է, որ համապատասխան դեպ​քե​րում պետական պահպանություն իրականացնող խմբի ղե​կա​վա​րի ներկայացմամբ և ծառայության պետի որոշմամբ կամ ան​մի​ջականորեն ծառայության պետի որոշմամբ այդ գործո​ղու​թյուն​ների կատարման ընթացքում կարող է կասեցվել պե​տա​կան պահ​պանությունը: 

Բացի այդ, նման իրավակարգավորման նախատեսումը պայ​մա​նա​​վորված է հատուկ պետական պաշտպանության ենթակա անձի կողմից կատարվող վարչական զանցանքի կամ հան​ցա​գոր​​​ծու​թյան (հակաիրավական արարքի) ակնհայտ հատ​կա​նիշ​ներ պարունակող գործողություններին Պետական պահ​պա​նու​թյան ծառայության կողմից արագ և օպերատիվ արձագանքման անհրաժեշտությամբ՝ հաշվի առնելով այն հանգամանքը, որ վար​չապետը կարող է հաճախակի բացակայել հանրա​պե​տու​թյունից, մասնակցել զանազան միջոցառումների և մի շարք այլ հան​գամանքներով պայմանավորված հնարավոր չլինի վար​չա​պե​տին զեկուցել համապատասխան դեպքերի վերաբերյալ և վերջինիս կողմից համապատասխան որոշում կայացնել: Ուստի, օրենսդրորեն ամրագրելով վարչապետի՝ իր որոշմամբ պե​տա​կան պահպանություն տրամադրելու և այն դադարեցնելու լիա​զո​րությունը, միաժամանակ, առաջարկվում է Պետական պահ​պա​նության ծառայության պետին համապատասխան դեպ​քե​րում օրենսդրորեն օժտել պետական պահպանությունը կա​սեց​նե​լու լիազորությամբ, ինչը հատուկ պետական պաշ​տ​պա​նու​թյան ենթակա անձանց կողմից իրենց տրամադրված պետական պահպանության առկայության հանգամանքից ոչ բարեխղճորեն օգտվելու կանխարգելիչ և հակաիրավական գործողությունների կատարումից ձեռնպահ մնալու լրացուցիչ մեխանիզմ է: 
Միաժամանակ, անհրաժեշտ է նկատի ունենալ, որ Պետական պահ​պանության ծառայությունն առաջին հերթին հանդիսանում է իրավապահ մարմին ու հանցագործությունների  և այլ իրա​վա​խախ​տումների բացահայտումը, կանխումը և խափանումը, վեր​ջինիս առջև դրված հիմնական խնդիրներից մեկն է, ինչի մասին է վկայում Հա​տուկ պե​տա​կան պաշ​տպա​​նու​թյան ենթակա ան​ձանց անվտան​գության ապա​հով​ման մա​սին օրենքի 11-րդ հոդ​վա​ծի 1-ին մասի 6-րդ կետը, 13-րդ հոդվածի 1-ին մասի 6-րդ կե​տը, 19-րդ հոդվածի 1-ին և 2-րդ մասերը, 20-րդ հոդվածը: 
Միաժամանակ, նույն օրենքի 3-րդ հոդվածի համաձայն՝ պե​տա​կան պահպանության իրականացման հիմնական սկզբունք​ների շար​​քում ներառված են այնպիսի սկզբունքներ, ինչ​պիսիք են օրի​նականությունը, մարդու և քաղաքացու իրա​վունք​ներն ու ազա​​տությունները, պատիվն ու արժա​նա​պատ​վու​թյու​նը հար​գե​լը, մարդասիրությունը և այլն: Հետևաբար, նշված սկզբունքները հա​մակողմանի ապահովելու նպատակով՝ հակաիրավական վար​​քագիծը շարունակող անձի նկատմամբ պետական պահ​պա​նության կասեցումը նվազագույն ներգործության միջոց է հան​դի​սա​նում: Միաժամանակ, նման կարգավորումներ արդեն իսկ նա​խա​տեսված են գործող օրենքում:

	3. Նախագծով առաջարկվում է քննարկվող օրենքի 16.1-ին հոդվածը շա​րադրել նոր խմբագրությամբ, որի 2-րդ մասի համաձայն՝ ծառայության ծա​ռա​յողների պաշտոնների գլխավոր, ավագ, միջին և կրտսեր խմբերը կարող են բաժանվել ենթախմբերի: Հարկ ենք համարում նշել, որ նախագծային հե​տագա կարգավորումներից պարզ չէ, թե մասնավորապես ու՞մ կողմից և ի՞նչ ակտով պետք է կատարվի վերոնշյալ խմբերի՝ ենթախմբերի բա​ժա​նումը:
	Ընդունվել է

	4. Նախագծի 7-րդ հոդվածի 3-րդ մասով նախատեսվում է, որ վարչապետի կողմից, ի թիվս այլնի, հաստատվում է քաղաքացիական աշխատանք կա​տա​րող և տեխնիկական սպասարկում իրականացնող անձանց թվա​քա​նակը։ Մինչդեռ, նախագծի 10-րդ հոդվածի 1-ին մասով նախատեսվում է, որ ծառայությունը համալրվում է Հայաստանի Հանրապետության քա​ղա​քա​ցի զինծառայողներով՝ միաժամանակ հանելով քաղաքացիական անձ​նա​կազ​մին: Այս առումով  հակասություն է առաջանում մեջբերված դրույթների միջև:
	Չի ընդունվել
Անհրաժեշտ է նկատի ունենալ, որ Հա​տուկ պե​տա​կան պաշ​տպա​​նու​թյան ենթակա անձանց անվտան​գության ապա​հով​ման մա​սին օրենքի 16-րդ հոդվածը վերնագրված է Ծառայությունը ծա​ռայությունում, իսկ Պետական պահպանության ծառայու​թյու​նում քաղաքացիական աշխատանք կատարող և տեխնիկական սպասարկում իրականացնող անձինք ծառայողներ չեն, և նրանց կողմից ծառայություն չի իրականացվում այլ իրականացվում է աշխատանք:
Միաժամանակ, անհրաժեշտ է նկատի ունենալ, որ նոր խմբագ​րու​թյամբ շարադրվող 10-րդ հոդվածի 6-րդ մասի համաձայն՝ Պե​տական պահպանության ծառայու​թյան հաստիքները ենթա​կա են համալրման նաև պայմանագրային հիմունքներով քա​ղա​քա​ցիական աշխատանք կատարող և տեխնիկական սպա​սար​կում իրականացնող անձանց կողմից, որոնք ծառայողներ չեն և նրանց աշխատանքային հարաբերությունները կարգավորվում են Հայաստանի Հանրապետության աշխատանքային օրենսդրու​թյամբ, իսկ լրացվող նոր՝ 16.3-րդ հոդվածի 3-րդ մասի համաձայն՝ Պետական պահ​պա​նու​թյան ծառայությունում սահ​ման​վում են նաև քաղաքացիական աշխատանք կատարող և տեխ​նիկական սպասարկում իրականացնող անձանց հաս​տիք​ներ, որոնք զբաղեցնող անձինք ծառայողներ չեն, և նրանց աշ​խատանքային հարաբերությունները կարգավորվում են Հա​յաս​տանի Հանրապետու​թյան աշխատանքային օրենսդրությամբ:, ինչից պարզ է դառնում, որ Պետական պահպանության ծա​ռայությունը համալրվում է զինծառայողներով, սակայն Պե​տա​կան պահպանության ծառայության որոշ կառուցվածքային ստո​րա​բա​ժանումներում աշխատանքի կարող են ներգրավվել նաև քա​ղաքացիական աշխատանք կատարող և տեխնիկական սպա​սարկում իրականացնող անձինք: Հա​տուկ պե​տա​կան պաշ​տպա​​նու​թյան ենթակա անձանց անվտան​գության ապա​հով​ման մա​սին օրենքի 10-րդ հոդվածի 9-րդ մասով սահմանվում է, որ Պե​տական պահպանության ծա​ռա​յու​թյան ծառայողների և քա​ղա​քացիական անձնակազմի թվա​քա​նա​կը հաստատում է վար​չա​պետը: Իսկ նոր խմբագրությամբ շա​րադրվող 10-րդ հոդվածի 5-րդ մասով առաջարկվում է նախատեսել, որ Պե​տական պահ​պա​նության ծա​ռա​յու​թյան ծառայողների (աշխատողների) թվա​քա​նակը հաստատվելու է վարչապետի կողմից:
Հաշվի առնելով վերոգրյալը՝ նախագծով առաջարկվում է Հա​տուկ պե​տա​կան պաշ​տպա​​նու​թյան ենթակա անձանց անվտան​գության ապա​հով​ման մա​սին օրենքի 16-րդ հոդվածից հանել քա​ղաքացիական աշխատանք կատարող և տեխնիկական սպա​սար​կում իրականացնող անձանց վերաբերող դրույթները, քանի որ հաշվի առնելով դրա վերնագիրը՝ այդտեղ չի կարող խոսք գնալ քաղաքացիական աշխատանք կատարող և տեխնիկական սպա​սարկում իրականացնող անձանց մասին: Ուստի, անհրա​ժեշ​տություն է առաջացել վերացնել առկա վրիպումը, և տվյալ դեպքում որևէ հակասություն առկա չէ: 

	5. «Պետական պաշտոններ և պետական ծառայության պաշտոններ զբա​ղեց​նող անձանց վարձատրության մասին» օրենքում լրացումներ և փոփո​խու​թյուններ կատարելու մասին օրենքի նախագծով առաջարկվում է օրենքի 6-րդ հավելվածով սահմանել պետական պահպանության ծառայության պաշ​​տոնային դրույքաչափերի հաշվարկման գործակիցները՝ ազգային անվտան​​գության ծառայության պետական պահպանության ծառայության պաշ​տոնային դրույքաչափերի հաշվարկման գործակիցների փոխարեն: Այս հա​մատեքստում հարկ է նկատել, որ նշված հավելվածում, որպես կոչումներ նախատեսված են նաև ավագ, ավագ սերժանտ, սերժանտ, եֆրեյտոր և շարքային կոչումները: Մինչդեռ, «Հատուկ պետական պաշտպանության են​թակա անձանց անվտանգության ապահովման մասին» օրենքում փոփ​ո​խու​թյուններ և լրացումներ կատարելու մասին» օրենքի նախագծով պե​տա​կան պահպանության ծառայության սպաների և ենթասպաների կազմերը եզրափակվում են ենթասպայի կոչմամբ:
	Ընդունվել է 


